Skatta- og avgjaldsmál- avgerðir

Mál nr.: Lóg: Avgerð tikin:

03-03-31-7 og

04-02-23-11

Kng. um minstukrøv til bókhald og roknskap § 11

Meirvirðisgjaldslógin § 18

Skattalógin § 31

16.06.2004

Vørukeyp ikki nóg væl skjalprógvað. Broytingar í mvg- og

skattaroknskapinum staðfestar.

Samandráttur:

Toll- og Skattstova Føroya hevði framt hækkingar í skattskyldugu inntøku kærarans

grundað á, at ymiskt vørukeyp í virki kærarans ikki var nóg væl skjalprógvað.

Kommunala skattakærunevndin gav kæraranum viðhald í, at hann átti frádrátt fyri

vørukeypi. Skatta- og avgjaldskærunevndin metti tó, at kærarin hevði ikki lyft ta

próvbyrðu, hann hevði um at skjalprógva sínar útreiðslur á fullgóðan hátt. Ei heldur

hevði kærarin givið Kærunevndini skjøl/prógv, sum vístu, at skattsetingin hjá

skattavaldinum var skeiv. Skatta- og avgjaldskærunevndin avgjørdi tí at broyta

avgerðina hjá Kommunalu skattakærunevndini.

Tá broytingarnar í mvg-uppgerðunum vóru ein fylgja av teimum skattligu

broytingunum, varð samstundis avgjørt at staðfesta tær mvg-broytingar fyri 2000 og

2001, sum Toll- og Skattstova Føroya hevði framt.

Avgerð:

Málslýsing.

Málið snúði seg um skattseting og mvg-uppgerðir fyri 2000 og 2001 í samband við grillkiosk

kærarans.

Skattsetingin

Toll- og Skattstova Føroya hevði við skrivi dagfest 19. mars 2003 fráðboðað hækking í

skattskyldugu inntøkuni hjá kæraranum fyri 2000 og 2001. Grundgevingin var, at ymiskt

vørukeyp til grillkioskina ikki var nóg væl skjalprógvað.

Hækkingin var samansett soleiðis:

2000

Rakstrarúrslit samb. roknskap 
-4.461,77

+ ikki góðtiknar keypsfakturar 
24.701,48
Rakstrarúrslit broytt 
20.239,71

Skattskyldug inntøka samb. sjálvuppgávu 
166.351,00

+ hækking av roknskapinum fyri 2000 
24.701,00
Skattskyldug inntøka broytt til 
191.052,00

2001

Rakstrarúrslit samb. roknskap 
-548,45

+ ikki góðtiknar keypsfakturar 
23.423,80

+ ikki góðtikin ferðaseðil 
380,00
Rakstrarúrslit broytt til 
23.255,35

Skattskyldug inntøka samb. sjálvuppgávu 
174.099,00

+ hækkan av roknskapi fyri 2001 
23.804,00
Skattskyldug inntøka fyri 2001 broytt til 
197.903,00

Skattahækkingin varð 10. apríl 2003 kærd til Kommunalu skattakærunevndina.

Mvg-uppgerðirnar

Mvg-uppgerðirnar fyri 2000 og 2001 hevði Toll- og Skattstova Føroya við skrivi 19. mars

2003 broytt soleiðis:

2000

Uppgivið keypsmvg 4. kvartal 
12.078,00

- mvg av ikki góðtiknum útreiðslum 
6.175,00
Keypsmvg 1. kvartal 2000 broytt til 
5.903,00

2001

Uppgivið keypsmvg 4. kvartal 
11.915,00

- mvg av vørukeypi 
5.856,00
Keypsmvg íløgur 4. kv. 2001 broytt til 
6.059,00

Mvg-hækkingarnar vóru í apríl 2003 kærdar til Skatta- og avgjaldskærunevndina.

Tá mvg-hækkingin var ein fylgja av broytingunum í skattsetingunum fyri 2000 og 2001

avgjørdi Kærustovnurin at bíða við at viðgera mvg-kæruna, til kærunevndaravgerð varð tikin

um skattsetingina.

Avtalað varð við partarnar at viðgera mvg og skattaspurningin undir einum.

Tann 16. september 2003 tók Kommunala skattakærunevndin avgerð um skattsetingina.

Kommunala skattakærunevndin gav kæraranum viðhald í, at hann hevði rætt til

skattligan frádrátt fyri vørukeypið.

Kommunala skattakærunevndin lýsti skattamálið soleiðis:

“Kærarin rekur grillkiosk sum framíhjáarbeiði. T&S hevur havt vanligt virkiseftirlit, og sum avleiðing

av hesum broytt roknskapin fyri nevnda virksemi fyri árini 2000 og 2001. Fyri 2000 hevur T&S sýtt

fyri at góðkenna keypsfakturar frá handli A uppá tilsamans 24.701,48 kr., fyri 2001 sýtt fyri at góðkent

keypsfakturar frá handli A uppá tilsamans 23.423,80 kr. og útreiðslur til ferðaseðil uppá 380,00 kr.

ella tilsamans 23.803,80 kr. Grundgevingin hjá T&S er, at tað í fakturunum ikki er tilskilað, hvat keypt

er.

Undir kæruviðgerðini hava m.a. hesi skjøl verið tøk:

Avrit av rokning nr. 3915-33 frá handli A frá 3/1 2000

Avrit av váttan dagfest 31.12.2002 frá handli A um, at keyp av vøru á rokning frá handli A er øll til

brúk/víðarisølu hjá grillkioskini hjá kæraranum.

Skattgjaldarin greiðir nærri frá, at nevndi frádráttur umfatar vørur, hann hevur keypt í handlum í

bygdini til brúks í grillkioskini. Talan er um t.d. høsnarungar, grønmeti, pappírsvørur og

reingerðingsevni. Orsøkin til, at keypt er í handlum (smásølu) heldur enn í heilsølu, er, at har kundi

hann keypa í smærri nøgdum. Handilsliga hevur hetta tíðarskeiðið ikki júst verið blómandi á staðnum.

Til stórkeyp krevst jú meira av tøkum peningi.

Tá hann keypti vørurnar úr handlunum, var altíð greitt tilskilað, at tað var til grillkioskina. Tað kom

honum tíverri ikki til hugs, at vøran eisini skuldi sundurgreinast. Kortini kann hann ikki góðtaka, at

T&S sýtir frádráttir, tí hann metir tað vera so sjálvsagt, at uttan innkeyp er heldur eingin søla. Hann

kann t.d. ikki hava selt búffar uttan tomatir, agurkur o.l. ella selt høsnarungar uttan at hava keypt teir

inn fyrst. Harafturat eru høsnarungar bíligari at keypa uppá tilboð úr handlunum enn í heilsølu. Til

kunningar hjá Skattakærunevndini leggur skattgjaldarin ein lista við yvir allar vørur, sum innkeypini

hava fevnt um. Undirstrikað verður, at innkeypini ikki fevna um vøru til privata nýtslu.

At enda greiðir skattgjaldarin frá, at hann hesi seinastu árini hevur havt 4 ymisk arbeiðir fyri at hóra

undan fíggjarliga, umframt at hann hevur lán at afturgjalda frá gamlari fyritøku. Ein eyka

skattarokning orsaka av, at útreiðslur til vørukeyp til grillkioskina verða sýttar frádrignar, vil tí

kollrenna hann heilt.

Toll- og Skattstova Føroya sigur í áliti dagfest 29. apríl 2003 m.a., at kærarin hevur í roknskapunum

fyri ár 2000 og 2001 tikið við fakturar frá handli A, har ikki er tilskilað, hvat keypt er. Av hesi orsøk

heldur T&S seg ikki kunna góðtaka útreiðslurnar, tá bókhaldið/roknskapurin ikki lýkur ásetingina í §

11, stk. 4, nr. 2) í kunngerðini um minstukrøv til bókhald og roknskap, har ásett er, at skjøl viðvíkjandi

keypi og sølu skulu hava upplýsingar um slag, nøgd og upphædd á veitingini.

Kunngerðin ásetir, at tað skal vera tilskilað á fakturanum, hvat keypt er. Hetta hevur kærarin eisini

greitt fingið at vita í einari eftirlitsfrágreiðing frá Toll- og Skattstovuni, dagfest 30 apríl 1997,

samstundis sum tá varð sagt frá, at fakturar, har ikki er tilskilað, hvat keypt er, verða ikki góðtiknir í

framtíðini.

Frádráttur er tí ikki loyvdur fyri teir fakturar, har tað ikki kann staðfestast, at vøran hevur samband

við virksemið hjá grillkioskini.

At enda upplýsir T&S, at sambært innsendum roknskapum frá kæraranum fyri árini 1997 til 2001

hevur samanlagt nærum ongin vinningur verið av virkseminum hjá grillkioskini, í meðal einans 2.341

kr. árliga.

Skattakærunevndin skal taka støðu til, um broytingin av skattskyldugu inntøkunum fyri árini 2000 og

2001, sum fráboðað skattgjaldaranum í brævi dagfest 19. mars 2003, skal staðfestast ella ikki.

Nevndin tekur ikki støðu til broytingar í mvg-uppgerðunum, tá hetta fellur uttan fyri málsræði hjá

skattakærunevndini.

Skattakærunevndin kann staðfesta, at innlatnu sjálvuppgávurnar hjá kæraranum fyri árini 2000 og

2001 eru ófullfíggjaðar, tí sjálvuppgivnar útreiðslur til vørukeyp í samband við virksemið hjá

grillkioskini ikki lúka ásett krøv til útgreining, hóast skattgjaldarin av skattavaldinum fekk boð um hesi

viðurskifti í 1997.

Hinvegin kann skattakærunevndin eisini staðfesta, at eitt nú rokning nr. 3915-33 dagfest 3/1 2000 frá

handli A er stílað til grillkioskina við kæraranum, hóast vørurnar ikki eru útgreinaðar, eins og

nevndin tekur til eftirtektar skrivliga váttan frá handli A, dagfest 31.12.2002 um, at øll vøra á rokning,

sum keypt er haðani, er keypt til brúk/víðarisølu hjá grillkioskini.

Tað er nevndarinnar fatan, at nevnda rokning og váttan stuðla frágreiðing kærarans um, hvørjar

vørur eru keyptar jbr. listan, sum fylgir við kæruni, og at vørurnar einans eru brúktar til virksemið hjá

grillkioskini.

Á hesum grundarlag hevur nevndin gjørt av at geva kæraranum viðhald, hvat keypsfakturunum uppá

tilsamans 24.701,48 kr. fyri ár 2000 og 23.423.80 kr. fyri ár 2001 viðvíkur, meðan útreiðslurnar til

ferðaseðil í 2001 ikki verða góðkendar sum rakstrarútreiðslur.

Avgerð. Skattakærunevndin hevur tí gjørt av, at sjálvuppgivna inntøkan fyri 2000 skal standa við

óbroytt, og at sjálvuppgivna inntøkan fyri 2001 verður hækkað við 380,00 kr.”

Avgerðin dagfest 16. september 2003 varð móttikin á Toll- og Skattstovuni 5. januar

2004. Við skrivi dagfest 8. januar 2004 kærdi Toll- og Skattaráð Føroya hesa avgerð til

Skatta- og avgjaldskærunevndina.

Kærarin grundgevur í skrivi frá 10. apríl 2003 kæruna um mvg við eini tilvísing til

skattakæruna, sum varð send til Kommunalu skattakærunevndina. Hendan framgongur av

málsupplýsingunum í avgerðini frá Kommunalu skattakærunevndini omanfyri.

Á fundi í Skatta- og avgjaldskærunevndini 16. juni 2004 greiddi kærarin frá gongdini í

málinum, og hvussu hann hevði keypt inn til grillkioskina. Vørurnar vóru keyptar inn frá

heilsølu B og frá handli A. Talan var mest um tilfar til grillina t.v.s. høsnarungar, búffar og

tað hartil hoyrandi. Hann segði, at Toll- og Skattstovan átti at hava kannað, hvør vøra varð

keypt frá heilsøluni, tí so høvdu tey sæð, at m.a. høsnarungar og búffar ikki vóru í hesum

vørukeypi, og tí máttu vera keyptir aðrastaðni frá.

Toll- og Skattstovan grundar avgerð sína í skatta- og mvg málinum og skattakæruna frá 8.

januar 2004 á, at fakturarnir frá handli A um vørukeyp í 2000 og 2001 vísa ikki slag, nøgd og

upphædd á vøruni/veitingini, ið keypt er, soleiðis sum annars er ásett í § 11 í kunngerð nr. 22

frá 27. januar 1993 um minstukrøv til bókhald og roknskap. Toll- og Skattstovan sigur, at

harvið er heldur ikki sannað, um keypið hevur samband við virksemið hjá grillkioskini.

Gjørt er vart við, at skattgjaldarin áður er upplýstur um krøvini til skjalprógv fyri útreiðslur.

Eisini ger Toll- og Skattstovan vart við, at avgerðin harumframt er grundað á eina ítøkiliga

meting av vørukeypinum hjá grillkioskini ávikavast við og uttan vørukeypið frá handli A

borið saman við vørusøluna, og at økisskrivstovan er av teirri fatan, at avgerðin er í tráð við

galdandi reglur.

Fundur í Skatta- og avgjaldskærunevndini:

Umboð fyri Toll- og Skattstovuna møttu á fundi í Skatta- og avgjaldskærunevndini 16. juni

2004 og endurgóvu teirra støðu í málinum.

Til viðmerkingarnar frá kæraranum um vørusløg, upplýsti Toll- og Skattstovan, at

skattsetingin var gjørd eftir eini ítøkiligari meting av m.a. vørukeypinum herundir eisini

vøruslagnum, og at hóast innkeypið frá handli A ikki varð góðkent, so góvu tær góðkendu

útreiðslurnar til vørukeypið eina náturliga mynd í mun til virksemið í grillkioskini.

Avgerð hjá Skatta- og avgjaldskærunevndini.

Spurningurin í málinum er, hvussu skattavaldið eigur at handla, tá skattgjaldari krevur

skattligan frádrátt og frádrátt fyri keypsmvg, sum hann ikki kann skjalprógva á fullgóðan hátt.

At ein vørusamanteljing frá ymiskum døgum og uttan ítøkiliga vøruávísing ikki er

skjalprógvað á fullgóðan hátt, sæst einamest av §11 (§ 23 og § 37) í kunngerðini um

minstukrøv til bókhald - eisini kann verða víst til § 18 í mvg-lógini -, har greitt er ásett, at

skjøl viðvíkjandi keypi og sølu skulu hava upplýsingar um:

1. navn og bústað hjá ávikavist seljara og keypara

2. slag, nøgd og upphædd á veitingini

3. dag, tá skjalið er útgivið og

4. møguligt fakturanummar ella samsvarandi samleikaprógv

Kunngerðin inniheldur ásetingar um sanktiónir, bøtur og revsing, verða reglurnar ikki fylgdar,

men ikki nakra áseting um, hvønn skattligan ella avgjaldsligan týdning brot á kunngerðina

hava.

Hevur skattgjaldarin ikki neyðugu skjalprógvini, so er spurningurin, um grundarlagið undir

roknskapinum er so mikið vánaligt, at Toll- og Skattstovan kann tilsíðisseta allan roknskapin

og meta um skattskyldugu inntøkuna, ella um manglarnir í roknskapartilfarinum eru so mikið

avmarkaðir, at ikki er neyðugt at seta til síðis allan roknskapin, men bert gera ávísar

reguleringar, m.a. at nokta frádrátt ella at meta um tann einkulta útreiðslupostin. Tað sama ger

seg galdandi fyri mvg viðurskiftini.

Í hesum førinum hevur Toll- og Skattstovan góðkent skattaroknskapin og mvg-uppgerðirnar

sum verandi nóg gott grundarlag undir eini skattseting, men hevur kravt broytingar í

postunum viðvíkjandi vørukeypinum frá handli A í 2000 og 2001.

Upplýsingarnar í málinum geva ikki nakra greiða ábending um, at kærarin hevur havt størri

útreiðslur til vørukeyp enn tær upphæddir, sum Toll- og Skattstovan hevur góðkent. Tí

sambært málsupplýsingunum eru tað bert 24.701,48 kr. av 209.380,89 kr. í vørukeypi, sum

skattavaldið ikki hevur góðkent í 2000. Í 2001 er talan um 23.423,80 kr. av 155.020,44 kr.

Sambært skattavaldinum er broytta skattsetingin tí eins sannførandi, sum ein skattseting, har

frádráttirnir vóru góðkendir. Avgerandi fyri málið er tí bara spurningurin, um útreiðslurnar

kunnu metast sum nóg væl skjalprógvaðar ella ikki.

Grundað á listan frá kæraranum um vøruslagið, ið hann hevur keypt frá handli A og váttanina

frá seljaranum um, at øll vøra á samantaldu fakturunum var til virksemið í grillkioskini, metti

Kommunala skattakærunevndin, at kærarin hevði prógvað, at útreiðslurnar vóru til raksturin

av grillkioskini. Grundað á hetta fekk kærarin viðhald.

Skatta- og avgjaldskærunevndin metir tó, at nevndi listi frá kærara og váttan frá seljara ikki á

nakran hátt gera, at nevndu minstukrøv til bókhald eru lokin, tí listin vísir bara vanligar

gerandisvørur, og váttanin er gjørd eftirfylgjandi og umbiðin av kæraranum. Tá tað heldur

ikki sambært uppgivnu tølunum kann sigast, at skattsetingin, sum Toll- og Skattstovan hevur

framt, er skeiv, er tað nevndarinnar metan, at kærarin ikki hevur lyft ta próvbyrðu, hann hevur

um at skjalprógva sínar útreiðslur á fullgóðan hátt. Ei heldur hevur kærarin givið

Kærunevndini skjøl/prógv, sum sýna, at skattsetingin hjá skattavaldinum er skeiv.

Út frá hesum avgjørdi Skatta- og avgjaldskærunevndin at geva Toll- og Skattstovu

Føroya viðhald í skattakæruni og sostatt broyta avgerðina hjá Kommunalu

skattakærunevndini. Samstundis varð eisini avgjørt at staðfesta tær mvg-broytingar fyri

2000 og 2001, sum Toll- og Skattstova Føroya hevur framt.
